
संपर्क करें

अयोध्या। अयोध्या में 10वां 
दीपोत्सव मनाया गया। सरयू नदी के 
किनारे 56 घाटों पर करीब 30 लाख 
दीये जलाए गए। राम की पैड़ी और 
सरयू घाट पर लेजर शो से रामायण 
दिखाई गई। 2100 ड्रोन से विशेष 
शो किया गया। सरयू तट पर 2147 
अर्चकों ने सरयू की महाआरती की। 
इसके बाद आतिशबाजी की गई। 
इसके पहले अयोध्या में करीब 3 
घंटे तक शोभा यात्रा निकाली गई। 
इसमें 21 झांकियां शामिल रहीं। इनमें 
रामायण के सात कांडों को दर्शाया 
गया था। दीपोत्सव देखने के लिए 
मुंबई, गुजरात और बिहार सहित 
देशभर से लोग पहुंचे। उपराष्ट्रपति 
सीपी राधाकृष्णन और सीएम योगी 
समेत कई मंत्री भी मौजूद रहे। 
कलाकारों ने पारंपरिक वेशभूषा 
में साहसिक प्रस्तुति दी। मंच पर 
मानव पिरामिड बनाकर कलाकारों 
ने हैरतअंगेज करतब दिखाए। हाथों 
में गदा और शंख लेकर जयकारे 
लगाए। आसमान में ड्रोन से भगवान 
श्रीराम और रावण के युद्ध का दृश्य 
बनाया गया। आसमान में 2100 ड्रोन 
की रोशनी से भगवान रामलला की 
भव्य छवि बनाई गई। आसमान में 
उभरी आकृतियों को देखकर श्रद्धालु 
मंत्रमुग्ध हो गए।

अयोध्या में 30 लाख दीये जलाए, आतिशबाजी हुई
लेजर शो से रामायण दिखाई; उपराष्ट्रपति-सीएम योगी समेत कई मंत्री मौजूद रहे

दीपोत्सव में पुष्पक विमान से अयोध्या लौटे प्रभु श्रीराम
रामनगरी में दीपोत्सव के दौरान रामायण प्रसंगों की भव्य प्रस्तुति हुई। पुष्पक विमान पर सवार प्रभु श्रीराम के 
अयोध्या की ओर प्रस्थान का दृश्य आकर्षण का केंद्र रहा। इस प्रसंग के जरिए लंका विजय के बाद भगवान 
राम की अयोध्या वापसी को दर्शाया गया।

CM योगी बोले- हर साल दीपों की संख्या बढ़ी
सीएम योगी ने कहा- 2017 में यूपी की अर्थव्यवस्था जर्जर हालत में थी। 
कर्मचारियों को वेतन देने तक के लिए पैसा नहीं था। पिछली सरकारों के 
सिंडिकेट ने खजाने पर डकैती डालकर विदेशों में अपने लिए संपत्तियां खरीदी 
थीं। पहले दीपोत्सव में महज 25 हजार दीप जलाए गए थे। जैसे-जैसे दीपों की 
संख्या बढ़ी, प्रदेश की समृद्धि भी बढ़ती गई। इस बार अयोध्या में 36 लाख 
दीप जल रहे हैं, जो प्रदेश की आर्थिक समृद्धि का भी प्रतीक है।

गादी आइजनकोट 
इजराइल के अगले 
PM बन सकते हैं
तेल अवीव। गादी आइजनकोट 
इजराइल के अगले प्रधानमंत्री हो 
सकते हैं। राष्ट्रपति इसाक हर्जोग 
ने उन्हें अगली सरकार बनाने के 

लिए चुना है। 
आइजनकोट 
को सरकार 
बनाने के 
लिए 6 हफ्ते 
का समय 
मिलेगा। 

इस दौरान उन्हें दूसरी पार्टियों 
से बातचीत करके गठबंधन 
बनाना होगा और संसद में 
बहुमत साबित करना होगा। 
सरकार बनाने के लिए 61 
सासंदों का समर्थन चाहिए। गादी 
आइजनकोट के गठबंधन को 6 
पार्टियों के 67 सांसदों ने समर्थन 
दिया है। प्रधानमंत्री बेंजामिन 
नेतन्याहू के पास मात्र 46 सांसदों 
का समर्थन है। 

चौमूं (जयपुर)। जयपुर के 
किशनगढ़-रेनवाल में शनिवार को 
पुलिस ने CRPF के SI सुधीर 
स्वामी (30) का जबरन अंतिम 
संस्कार कराया। विरोध कर रही 
महिलाओं को घसीटा और डंडे 
मारे। शहीद का दर्जा देने की मांग 
को लेकर ग्रामीण 15 घंटे से धरने 
पर बैठे थे। एसआई की आइजोल 
(मिजोरम) में ड्यूटी के दौरान 
गोली लगने से 5 नवंबर को मौत 
हो गई थी। पार्थिव देह शुक्रवार 
रात करीब 10 बजे पैतृक गांव 
मूंडियागढ़ (चारणवास) पहुंची, तो 
ग्रामीणों का गुस्सा फूट पड़ा। 

5 नवंबर की रात करीब 10 

बजे आइजोल (मिजोरम) स्थित 
गवर्नर ऑफिस में ड्यूटी के दौरान 
सब-इंस्पेक्टर सुधीर स्वामी के 
केबिन में गोली चली। शुरुआती 
रिपोर्ट में सर्विस राइफल से खुद 
को गोली मारने की बात सामने 
आई है। हालांकि पुलिस और 
विभागीय स्तर पर मौत के सटीक 
कारणों की आधिकारिक जांच की 
जा रही है। शुक्रवार रात 10 बजे 
पार्थिव देह रेनवाल थाने पहुंचते ही 
परिजन और जनप्रतिनिधि 7 सूत्रीय 
मांगों को लेकर धरने पर बैठ गए 
थे। उन्होंने शहीद दर्जा देने सहित 
7 सूत्री मांगों को लेकर कलेक्टर, 
CM और केंद्र सरकार के नाम 

ज्ञापन सौंपा। 15 घंटे तक चले 
धरने पर कई दौर की वार्ता चली। 
वार्ता में SDM सर्वेश शर्मा और 
तहसीलदार गंगाबिशन गुर्जर ने 
नियमानुसार शहीद का दर्जा और 
अनुकंपा नियुक्ति देने से इनकार 
किया। बात नहीं बनने पर दोपहर 
करीब 1 बजे पुलिस ने बल प्रयोग 
कर धरना हटवाया। हालांकि, 
SDM ने परिजनों की अन्य मांगों 
को राज्य और केंद्र सरकार तक 
भेजने का भरोसा दिया। लोगों का 
आरोप था कि घटना के 3 दिन 
बीत जाने के बाद भी मौत की सही 
वजह सार्वजनिक नहीं की जा रही 
है। 

CRPF एसआई का जबरन अंतिम संस्कार: शहीद का दर्जा देने के लिए 15 घंटे धरना

जयपुर। जयपुर के परकोटे में 
हल्दियों के रास्ते में स्थित सूट की 
दो दुकान में आग लग गई। आग 
लगने से इलाके में अफरा-तफरी 
मच गई। सूचना पर दमकल की 
4 गाड़ियां और मानक चौक थाना 
पुलिस मौके पर पहुंची। दमकलकर्मी 
आग पर काबू पाने का प्रयास कर रहे 
हैं। फिलहाल आग लगने के कारणों 
और नुकसान का पता नहीं चल पाया 

है। घटना माणक चौक थाना इलाके 
के हल्दियों का रास्ता दड़ा मार्केट में 
रविवार रात 9 बजे की है। कानोता 

मार्केट में सलवार सूट की दुकान 
में अचानक आग लगने से हड़कंप 
मच गया। पुलिस ने आसपास बाजार 
बंद करवा दिया है। देखते ही देखते 
आग की चिंगारी ने विकराल रूप ले 
लिया। आग लगने के कारणों का अब 
तक पता नहीं चल पाया है। हालांकि, 
प्रथम दृष्ट्या शॉर्ट सर्किट या पटाखे 
से आग लगने का कारण माना जा 
रहा है। 

जयपुर में सूट की दुकानों में लगी भीषण आग: मचा हड़कंप

दीपावली पर रोशनी से 
जगमगाया बीकानेर

जूम न्यूज } बीकानेर

दीपावली पर इस बार बीकानेर रोशनी और सजावट 
के रंगों से जगमगा उठा। शहर में इस बार सजावट 
का दायरा पुराने गेटों से आगे बढ़कर सार्वजनिक 
स्थलों, प्रमुख सर्किल और पुराने शहर के बाजारों 
तक पहुंचा। पब्लिक पार्क क्षेत्र को खास तौर पर 
सजाया गया। वहीं, पंचशती सर्किल पर हुई भव्य 
सजावट और आतिशबाजी आकर्षण का केंद्र रही। 
शहर की सबसे खास सजावट पंचशती सर्किल 
पर देखने को मिली। शुक्रवार रात केंद्रीय कानून 
मंत्री अर्जुनराम मेघवाल, मेयर अनिल कल्ला और 
कलेक्टर निशांत जैन ने यहां पूजा-अर्चना की। 
इस दौरान बीकानेर विकास प्राधिकरण (बीडीए) 
के कई अधिकारी भी मौजूद रहे। पूजा के साथ ही 
आतिशबाजी का सिलसिला शुरू हुआ। सर्किल पर 
श्रीनाथजी की प्रतिमा स्थापित की गई थी। इसके चारों 
ओर हुई आतिशबाजी और आसमान में छाए रंगों ने 
पूरे दृश्य को आकर्षक बना दिया। यह सजावट और 
आतिशबाजी बीडीए की ओर से करवाई गई।
पब्लिक पार्क क्षेत्र को भी सजाया
आमतौर पर दीपावली पर कोटगेट सहित शहर के 
कुछ प्रमुख गेटों को ही सजाया जाता था। लेकिन 
पिछले कुछ सालों से पब्लिक पार्क क्षेत्र को भी 
खास तौर पर सजाने की परंपरा बढ़ी है। इस बार 
कलेक्टर कार्यालय, शहीद स्तंभ, लिलीपॉन्ड के 
आसपास और एसपी निवास के सामने भी आकर्षक 
रोशनी की गई। इससे पूरा क्षेत्र दीपावली की रोशनी 
में नहाया नजर आया। इस बार पुराने शहर में भी कई 
स्थानों पर सजावट की गई। जस्सूसर गेट के साथ 
ही उसके अंदर बने सर्किल को भी सजाया गया। 
गोकुल सर्किल पर अलग-अलग रंगों की रोशनी 
देखने को मिली। दम्माणी चौक में भी सजावट की 
गई, हालांकि यहां सफाई नहीं होने से सजावट के 
बीच गंदगी भी नजर आई।

4 बाइकें टकराईं, एक 
युवक की मौत; दो 

महिलाओं सहित 6 घायल
जूम न्यूज } बीकानेर

बीकानेर के खाजूवाला थाना क्षेत्र में शुक्रवार 
देर शाम अलग-अलग तीन जगहों पर चार 
मोटरसाइकिलों की भिड़ंत हो गई। रावला, 
आनंदगढ़ और गुल्लूवाली रोड पर हुए इन 
हादसों में एक युवक की मौत हो गई, जबकि 
दो महिलाओं सहित 6 से ज्यादा लोग घायल हो 
गए। चार घायलों की गंभीर हालत देखते हुए उन्हें 
खाजूवाला से बीकानेर रेफर किया गया। वहीं, 
पुलिस मामले में जांच कर रही है।

जानकारी के अनुसार, शुक्रवार शाम तीन 
अलग-अलग जगहों पर चार मोटरसाइकिलें 
आपस में टकरा गईं। हादसों में घायल हुए लोगों में 
ईंट-भट्टों पर काम करने वाले मजदूर भी शामिल 
हैं। हादसे के बाद मौके पर अफरा-तफरी मच 
गई। इसी के साथ एक युवक के शराब के नशे में 
मोटरसाइकिल चलाने की बात भी सामने आई है, 
हालांकि इसकी आधिकारिक पुष्टि पुलिस जांच 
के बाद ही होगी। हादसे की सूचना मिलते ही ग्राम 
पंचायत 28 केजेडी के सरपंच मनोज खिलेरी 
और ग्राम पंचायत 2 केएलडी के सरपंच कमलेश 
गिला मौके पर पहंुचे। दोनों ने स्थानीय लोगों की 
मदद से घायलों को तुरंत सरकारी अस्पताल 
पहंुचाया। प्राथमिक उपचार के बाद चार लोगों को 
गंभीर हालत में बीकानेर रेफर किया गया।
मामले की जांच कर रही पुलिस
पुलिस के अनुसार, हादसे में जान गंवाने वाले 
युवक की पहचान मनोहर लाल नायक निवासी 
चक 1 बीएम, 14 बीडी के रूप में हुई है। 
श्रवण कुमार नायक और राजू नायक निवासी 2 
केएलडी भी हादसे में घायल हुए हैं। अन्य घायलों 
में ईंट-भट्टों पर काम करने वाले मजदूर शामिल 
हैं। सूचना मिलने पर खाजूवाला थाने से सब 
इंस्पेक्टर कोहर सिंह, एएसआई श्रवण कुमार, 
मोनू सिंह मीणा और हेड कांस्टेबल खिंयाराम 
सियाग मौके पर पहंुचे। पुलिस ने घटनास्थल का 
मौका मुआयना कर हादसों के कारणों की जांच 
शुरू की है।



ठिकाना मंदिर श्री रामचंद्र जी में 
आज सजेगी राजसी झांकी

गुलाबी नगरी के चांदपोल स्थित ऐतिहासिक ठिकाना मंदिर श्री 
रामचंद्र जी में रविवार को रियासतकालीन वैभव और अनूठी भक्ति 
परंपरा का भव्य संगम देखने को मिलेगा। इस पावन अवसर पर 
पुरातन शाही परंपराओं के अनुसार ठाकुरजी का अलौकिक शृंगार 
कर मनोहारी राजसी झांकी सजाई जाएगी। महंत नरेंद्र तिवाड़ी ने 
बताया कि आयोजन का मुख्य आकर्षण ठाकुरजी की पारंपरिक 
रजवाड़ी पोशाक होगी, जिसे जरदोजी तथा सोने-चांदी के तारों 
(आरी-तारी) की बारीक नक्काशी से तैयार किया गया है। स्थानीय 
बोलचाल में ‘जामा’ कहलाने वाली इस शाही पोशाक का घेर 36 
मीटर का है, जो राजस्थानी हस्तशिल्प और राजसी ठाठ-बाट का 
बेजोड़ उदाहरण प्रस्तुत करता है।

इमाम दस्ते में पोटाश कूटते वक्त 
धमाका, तीन घायल

विश्वकर्मा थाना क्षेत्र के ईश्वर नगर में शनिवार देर शाम इमाम 
दस्ते में पोटाश कूटते समय तेज धमाके के साथ पोटाश फट 
गया। हादसे में तीन लोग घायल हो गए। धमाका इतना तेज था 
कि मकान में लगी खिड़कियों के शीशे टूट गए। इमाम दस्ते के 
टुकड़े-टुकड़े हो गए। घायलों को एसएमएस अस्पताल में भर्ती 
करवाया गया। इलाज जारी है। इनमें यासीन खान की हालत 
गंभीर बताई जा रही है। स्थानीय लोगों के मुताबिक मकान की 
पहली मंजिल पर किराए से रहने वाला यासीन खान इमाम दस्ते 
में पोटाश कूट रहा था। इसी दौरान अचानक तेज धमाका हुआ। 
पोटाश फट गया। आवाज से आसपास के लोग सहम गए। हादसे 
में यासीन खान के साथ महेंद्र मीणा और उसका बेटा यश मीणा 
भी घायल हो गए। घटना की सूचना पर विश्वकर्मा थानाधिकारी 
मानवेंद्र सिंह भाटी मौके पर पहुंचे। उन्होंने घटनास्थल का जायजा 
लिया। पुलिस ने घायलों को अस्पताल पहुंचाने की व्यवस्था की। 
तीनों का एसएमएस अस्पताल में उपचार जारी है। यासीन खान 
की हालत गंभीर बताई जा रही है।

45% चयनित ने परिचालक की 
नौकरी जॉइन नहीं किया

जूम न्यूज } जयपुर

राजस्थान रोडवेज में परिचालक की सरकारी नौकरी मिलने के 
बावजूद 45 प्रतिशत चयनित अभ्यर्थी जॉइन करने नहीं पहुंचे। 
राजस्थान कर्मचारी चयन बोर्ड ने 500 पदों पर भर्ती निकाली थी। 
इनमें अंतिम रूप से चयनित 471 अभ्यर्थियों के नियुक्ति आदेश 
जारी हुए, लेकिन 211 ने अपने आवंटित डिपो में जॉइन नहीं 
किया। रोडवेज प्रशासन ने बार-बार पत्र लिखे, फिर भी नहीं आने 
पर इनकी नियुक्ति रद्द कर दी। अब रिक्त पदों पर वेटिग लिस्ट 
के अभ्यर्थियों को मौका मिल सकेगा। माना जा रहा है कि करीब 
दो साल चली भर्ती के दौरान कुछ चयनितों को दूसरी नौकरियां 
मिल गईं या परिचालक की नौकरी से उनका मोहभंग हो गया। 
हालांकि, सवाल है कि वेटिंग वालों को नियुक्ति मिलने पर कितने 
अभ्यर्थी जॉइन करेंगे।

ब्रीफ न्यूज

3राजस्थानज़ूम न्यूज़ राजस्थान जयपुर, रविवार 08 नवम्बर, 2026

जयपुर में छोटी दिवाली पर जयपुर 
नगर निगम और जेडीए की ओर से 
पहली बार अमर जवान ज्योति के 
सामने जनपथ पर 500 ड्रोन ने 15 
मिनट में आसमान में ॐ, दीपक, 
शुभ दिवाली,नगर निगम, गणेश जी, 
लक्ष्मी जी,कुबेर जी, खुशियों वाली 
दिवाली, रंगोली, राम मंदिर समेत 
15 आकृतियां बनाई। नगर निगम 
मेयर सुनील कोठारी और कमिश्नर 
ओम कसेरा ने स्विच ऑन कर 
ड्रोन शो की शुरुआत की। ड्रोन शो 
को देखने के लिए बड़ी संख्या में 
जयपुरवासी सहित विदेशी टूरिस्ट 
भी पहुंचे। इससे पहले अमर जवान 
ज्योति पर 10 हजार से ज्यादा 
दीपक से अलग-अलग कलाकृतियां 
बनाई गई हैं।
वहीं, 8 नवंबर को रात 9:30 
बजे यहीं पर 15 मिनट विशेष 

आतिशबाजी होगी। दिवाली के 
मौके पर नगर निगम ने शहर को 
सजाने के लिए घरों, बाजारों, वार्डों 
और संस्थानों के लिए प्रतियोगिताएं 
भी शुरू की हैं। घर सजाने वाले 
लोगों को इलेक्ट्रिक टू-व्हीलर, 
एलईडी टीवी और स्मार्टफोन 

जीतने का मौका मिलेगा।
ड्रोन शो देखने उमड़े लोग
जयपुर के अमर जवान ज्योति पर 
ड्रोन शो का आयोजन किया गया। 
यहां 500 ड्रोन ने 15 मिनट में 
अलग-अलग कलाकृतियां बनाई 

गई। इस दौरान जयपुरराइट्स ने 
बढ़चढ़कर हिस्सा लिया। जयपुर 
के जोबनेर क्षेत्र के कालख बांध 
को पूर्वी राजस्थान नहर परियोजना 
(ईआरसीपी) से जोड़ने की मांग 
को लेकर कालख बांध भराव 
संघर्ष समिति के नेतृत्व में अनूठा 

प्रदर्शन किया गया। लोगों ने अपनी 
सालों पुरानी पीड़ा को सरकार 
तक पहुंचाने के लिए दीपोत्सव 
का रास्ता चुना। लोगों की ओर से 
सामूहिक रूप से एक लाख दीपक 
जलाए गए। 500 ड्रोन ने 15 
अलग-अलग कलाकृतियां बनाई: 
15 मिनट के शो में 500 ड्रोन 
ने 15 अलग-अलग कलाकृतियां 
दिखाई। शुभ दीपावली, नगर निगम 
लिखा, गणेश- लक्ष्मी जी और 
जेडीए की तस्वीर बनाई।
अमर जवान ज्योति पर 
10 हजार दीपक से बनाई 
कलाकृतियां
जयपुर नगर निगम की ओर से 
अमर जवान ज्योति पर 10 हजार 
ज्यादा दीपक से अलग-अलग 
कलाकृतियां बनाई गई हैं। बड़ी 
संख्या में शहरवासी जनपथ पर 
भव्य आयोजन को देखने पहुंचे।

जयपुर में 500-ड्रोन ने आसमान में बनाए राममंदिर,गणेश-लक्ष्मी समेत 15-आकृतियां: शो 
देखने विदेशी टूरिस्ट भी पहुंचे, अमर जवान ज्योति पर 10 हजार दीपक से बनाई कलाकृतियां

राजस्थान का हवा की क्वालिटी 
दिवाली से पहले ही खतरनाक 
स्तर पर पहुंच गई है। शनिवार (7 
नवंबर) सुबह भिवाड़ी (खैरथल-
तिजारा) में हवा की क्वालिटी 
बहुत खराब वाले स्तर (300 से 
ऊपर) पर थी। इसी दिल्ली के 
अलग-अलग एरिया में भी हवा की 
क्वालिटी बहुत खराब वाले लेवल 
पर थी। भिवाड़ी के अलावा जयपुर, 
अलवर, बीकानेर जैसे जिलों में भी 
हवा का क्वालिटी खराब (200-
300 के बीच) वाले लेवल पर थी। 
वहीं, शुक्रवार के पूरे प्रदेश में दिन 
में हल्की गर्मी है। पश्चिमी राजस्थान 
के जिलों में तापमान 35 से 38 
डिग्री के बीच बना रहा। हालांकि 
रात के तापमान में बीते एक सप्ताह 

में गिरावट आई है। शुक्रवार को 
अजमेर सहित कई जिलों में हल्के 
बादल छाए रहे। अलवर में सुबह 
कोहरा रहा। मौसम विभाग ने राज्य 
में अगले तीन दिन तक प्रदेश के 
तापमान में कोई बड़ा बदलाव नहीं 
होने के संकेत दिए हैं।

राष्ट्रीय राजधानी क्षेत्र (NCR) 
से लगते जिलों में प्रदूषण के कारण 
सर्दी की शुरुआत में हालात बिगड़ 
गए है। बीते एक सप्ताह से भिवाड़ी, 
अलवर सहित दूसरे एरिया में तेजी 
से हवा की क्वालिटी खराब हुई है। 
शनिवार सुबह भिवाड़ी में दिल्ली के 
आनंद विहार सहित दूसरे इलाकों 
जैसा प्रदूषण लेवल था। दिवाली 
के दिन और उसके बाद प्रदूषण का 
स्तर और खराब होने की आशंका 
है। यहां लोगों को सांस लेने तक में 
परेशानी हो रही है।

माउंट आबू सबसे ठंडा
पिछले 24 घंटे में सबसे ज्यादा गर्मी 
बाड़मेर में रही। यहां दिन का तापमान 
37.8 डिग्री सेल्सियस रहा। बाड़मेर 
के अलावा जोधपुर, जैसलमेर, 
चित्तौड़गढ़, पाली में शुक्रवार को 
अधिकतम तापमान 35 डिग्री 
सेल्सियस से ऊपर दर्ज हुआ। रात में 
सबसे ज्यादा सर्द माउंट आबू रहा। 
यहां न्यूनतम तापमान 12.3 डिग्री 
रिकॉर्ड हुआ। माउंट आबू के अलावा 
सीकर में शुक्रवार को न्यूनतम तापमान 
13.5 डिग्री सेल्सियस रहा। मौसम 
विज्ञान केन्द्र जयपुर ने एक सप्ताह 
आसमान साफ रहने की संभावना 
जताई है। इस दौरान दिनभर धूप 
रहने और कुछ शहरों के अधिकतम 
और न्यूनतम तापमान में कोई खास 
बदलाव देखने को नहीं मिलेगा।

दिवाली से पहले प्रदेश की हवा दिल्ली जैसी जहरीली, अलवर में कोहरा

19 कार्टन पटाखों के साथ 
दुकानदार गिरफ्तार

त्योहारों के सीजन में जयपुर पुलिस ने अवैध 
पटाखों की बिक्री और भंडारण के खिलाफ 

कार्रवाई तेज 
कर दी है। 
एयरपोर्ट और 
जामडोली 
थाना पुलिस ने 
अलग-अलग 

कार्रवाई करते हुए तीन दुकानदारों को गिरफ्तार 
किया है। पुलिस ने एक दुकान से अलग-अलग 
ब्रांड के 19 कार्टन पटाखे जब्त किए, जिनकी 
अनुमानित कीमत 7 से 8 लाख रुपए बताई जा 
रही है। वहीं, जामडोली क्षेत्र में दो दुकानदारों 
के यहां से 27 अलग-अलग लेबल के करीब 
30 हजार रुपए कीमत के पटाखे जब्त किए 
गए हैं।
जगतपुरा में पटाखा दुकान पर 
दबिश, 8 लाख का माल बरामद
डीसीपी ईस्ट रंजीता शर्मा ने बताया- एयरपोर्ट 
थाना पुलिस ने जगतपुरा में SBI बैंक के 
सामने स्थित भारत पटाखा शॉप पर दबिश 
देकर अवैध पटाखों का जखीरा पकड़ा। दुकान 
संचालक आकाश शर्मा (23) बिना लाइसेंस 
के पटाखों का भंडारण और बिक्री कर रहा था। 
पुलिस ने दुकान से अलग-अलग ब्रांड के कुल 
19 कार्टन पटाखे जब्त किए। इनकी अनुमानित 
बाजार कीमत 7 से 8 लाख रुपए है। पुलिस ने 

आरोपी आकाश शर्मा निवासी शिव कॉलोनी, 
प्रेम नगर, आगरा रोड, जयपुर को गिरफ्तार 
किया है। उसके खिलाफ एयरपोर्ट थाने में 
मुकदमा दर्ज कार्रवाई की गई है। एयरपोर्ट 
थानाधिकारी विनोद कुमार वर्मा ने बताया कि 
पुलिस ने आरोपी का पीसी रिमांड प्राप्त किया 
है। अब पटाखों की खरीद और सप्लाई के स्रोत 
का पता लगाने के लिए पूछताछ की जा रही है।
जामडोली में दो दुकानदार पकड़े, 
27 तरह के पटाखे जब्त
इसी अभियान के तहत जामडोली थाना पुलिस 
ने आगरा रोड स्थित पालड़ी मीणा में विनायक 
चैंबर के पास पटाखा दुकानों की जांच की। 
थानाधिकारी रतन सिंह कवरिया के नेतृत्व में 
गठित दो विशेष टीमों ने विजयपुरा, सुमेल, 
पुरानी चुंगी और मीना पालड़ी क्षेत्र में दुकानों 
के लाइसेंस की जांच की। इस दौरान मनोज 
कुमार (31) निवासी जे.डी.ए. कॉलोनी, 
पालड़ी मीणा और बिजेन्द्र कुमार बड़गूजर 
(47) निवासी वरुण विहार, पालड़ी मीणा 
बिना स्थाई या अस्थाई अनुज्ञापत्र के पटाखों 
की बिक्री करते मिले। पुलिस ने दोनों दुकानों से 
27 अलग-अलग लेबल के करीब 30 हजार 
रुपए कीमत के पटाखे जब्त किए। 

अवैध पटाखों का बड़ा जखीरा 
पकड़ा: 7-8 लाख का माल जब्त 

जूम न्यूज } जयपुर

जयपुर में बॉक्सिंग कोच रह चुके 
गैंगस्टर हैरी बॉक्सर को अमेरिकी 
एजेंसी ICE ने कैलिफोर्निया में 
पकड़ लिया है। हैरी बॉक्सर लॉरेंस 
बिश्नोई गैंग से जुड़ा था। हैरी 
अमेरिका में रहकर लॉरेंस बिश्नोई 
गैंग चला रहा था। हैरी बॉक्सर ने 
फिल्ममेकर रोहित शेट्टी के घर के 
बाहर हुई फायरिंग की जिम्मेदारी ली 
थी। इसके अलावा एक्टर सलमान 
खान, कपिल शर्मा और रणवीर सिंह 
समेत बॉलीवुड की कई हस्तियों को 
धमकाने के आरोप भी उस पर लगे 
हैं। जयपुर में बिजनेसमैन को धमकी 
दी थी कि - इतनी गोलियां दागूंगा, 
सात पीढ़ी याद रखेगी।

हैरी बॉक्सर कोटपूतली-बहरोड़ 
जिले के बानसूर-नारायणपुर का 

रहने वाला है। हैरी जयपुर में रहकर 
बॉक्सिंग की ट्रेनिंग लेता था। यहां 
बॉक्सिंग कोच के रूप में भी काम 
कर चुका है। इसी दौरान उसकी 
मुलाकात बदमाशों से हुई। धीरे-धीरे 
वह लॉरेंस बिश्नोई गैंग से जुड़ गया।

हैरी बॉक्सर विदेश में बैठकर 
राजस्थान के कारोबारियों को 

फोन और वॉट्सएप के जरिए 
धमकी देकर रंगदारी मांगता रहा 
है। जयपुर के नारायण विहार के 
रहने वाले बिजनेसमैन ने उसके 
खिलाफ मामला दर्ज करा रखा है। 
जयपुर पुलिस और राजस्थान एंटी 
गैंगस्टर टास्क फोर्स (AGTF) 
उसके स्थानीय नेटवर्क पर लगातार 

कार्रवाई करती रही है। पुलिस ने 
उसके इशारे पर रंगदारी वसूलने 
वाले कई गुर्गों को भी गिरफ्तार 
किया था। अमेरिका में हैरी बॉक्सर 
से पहले गैंगस्टर हिमांशु भाऊ और 
नीरज फरीदपुरिया को भी हिरासत 
में लिया जा चुका है। दोनों भारत में 
कई आपराधिक मामलों में वांछित 
है। विदेश में रहकर आपराधिक 
नेटवर्क संचालित करने वाले 
गैंगस्टरों के खिलाफ भारतीय 
एजेंसियां भी लगातार कार्रवाई कर 
रही हैं। एंटी-गैंगस्टर टास्क फोर्स 
(AGTF) व एटीएस के प्रमुख 
ADG दिनेश एमएन ने बताया कि 
हैरी बॉक्सर के खिलाफ राजस्थान 
और पंजाब में जबरन वसूली, हत्या 
के प्रयास जैसे 10 से ज्यादा मामले 
दर्ज है। ज्यादातर मामले आरोपी पर 
रंगदारी के है।

गैंगस्टर हैरी बॉक्सर अमेरिका में पकड़ा गया: बिजनेसमैन को 
धमकाया था- इतनी गोलियां दागूंगा, सात पीढ़ी याद रखेगी

 रोहित शेट्‌टी के घर फायरिंग कराई थी

जूम न्यूज } जयपुर

प्रदेश के शहरों में सार्वजनिक 
सुविधाओं और विकास कामों के 
लिए जमीन अधिग्रहण करने पर 
अब नकद मुआवजे की जगह 
डवलपमेंट राइट्स देने का प्रावधान 
किया जाएगा। इन डवलपमेंट राइट्स 
को बिल्डर या प्राइवेट व्यक्ति को 
बेचा जा सकेगा। शहरों में सड़क, 
पार्क और दूसरी सुविधाओं के लिए 
जमीन अधिग्रहण करने पर प्रभावित 
व्यक्तियों को बाजार दर पर नकद 
मुआवजा देने की जगह ट्रांसफरेबल 
डवलपमेंट राइट्स (टीडीआर) का 
सर्टिफिकेट देने का प्राववधान होगा।

सरकार ने इसके लिए नई 
टीडीआर पॉलिसी का मसौदा तैयार 
किया है। नई पॉलिसी के अनुसार- 
शहरों में सड़क और दूसरे विकास 

कामों के लिए जितनी जमीन ली 
जाएगी, उसके बदले दोगुना क्षेत्रफल 
तक अतिरिक्त निर्माण का अधिकार 
मिलेगा। इस पॉलिसी के प्रावधानों 
पर जनता से राय मांगी गई है।

जनता की राय के बाद इस 
पॉलिसी को अंतिम रूप देकर जारी 
किया जाएगा। नई टीडीआर पॉलिसी 
लागू होने के बाद विकास कामों 
और सार्वजनिक सुविधाओं के लिए 
जमीन अधिग्रहण में यह फार्मूला 
काम लिया जाएगा।

जयपुर में परकोटे, चारदीवारी 
क्षेत्र में टीडीआर का इस्तेमाल करके 
अतिरिक्त निर्माण नहीं कर सकेंगे। 
हेरिटेज इमारतों और प्रतिबंधित 
भवन वाले क्षेत्र में भी इसके 
इस्तेमाल पर रोक रहेगी। जिसकी 
जितनी जमीन का अधिग्रहण होगा, 
उसके बदले डेढ़ से दोगुना विकास 

अधिकार ( टीडीआर) मिलेगा
नई पॉलिसी में शहरों में सड़कों 

के लिए जमीन अधिग्रहण करने पर 
प्रभावित जमीन मालिक को जमीन 
के क्षेत्रफल का दोगुना ट्रांसफरेबल 
डवलपमेंट राइट देने का प्रस्ताव है। 
पार्क, खेल मैदान और सार्वजनिक 
सुविधाओं के लिए जमीन देने पर 
जमीन के क्षेत्रफल का डेढ़ गुना तक 
विकास अधिकार मिलेंगे। सड़क 
के लिए जमीन लेने पर जमीन के 
क्षेत्रफल का दोगुना तक का टीडीआर 
सर्टिफिकेट मिलेगा, इसे खुद काम 
लेने के अलावा दूसरे को बेचकर 
पैसा कमाया जा सकेगा।

शहरों में सड़क और दूसरे 
विकास कामों के लिए जितनी जमीन 
ली जाएगी, उसके बदले दोगुना 
क्षेत्रफल तक अतिरिक्त निर्माण का 
अधिकार मिलेगा। अगर किसी ने 

1000 वर्गमीटर जमीन दी है तो उसे 
2000 वर्गमीटर में निर्माण करने का 
अधिकार मिलेगा। सरकार को जमीन 
देकर टीडीआर सर्टिफिकेट लेने 
वाला व्यक्ति खुद यह निर्माण कर 
सकेगा। इस सर्टिफिकेट को किसी 
बिल्डर,डवलपर या दूसरे व्यक्ति को 
बेच भी सकेगा। इससे खरीदने वाले 
को अतिरिक्त निर्माण का अधिकार ​
मिल जाएगा, यही ट्रांसफरेबल 
डवलपमेंट राइट्स (टीडीआर) है। 
सड़क बनाने के लिए टीडीआर का 
इस्तेमाल करके जमीन अधिग्रहण 
करने पर समय सीमा तय की गई 
हे। टीडीआर के तहत सड़क प्रोजेक्ट 
के लिए जमीन लेने पर एक साल में 
प्रक्रिया पूरी करनी होगी। एक साल 
में कोई जमीन सरेंडर नहीं करता है 
तो फिर इसका अनिवार्य अधिग्रहण 
किया जा सकेगा।

जमीन अधिग्रहण करने पर मुआवजे 
की जगह मिलेंगे डवलपमेंट राइट्स 

जितनी जमीन, उसके दोगुना क्षेत्रफल पर निर्माण का मिल सकता अधिकार

RBSE एग्जाम में बदलेगी 
आंसरशीट, 40 सवालों  
की होगी नई कॉपी

जूम न्यूज } बीकानेर

राजस्थान माध्यमिक शिक्षा बोर्ड 
(RBSE) की साल 2027 की 
बोर्ड परीक्षाओं में स्टूडेंट्स को मिलने 
वाली आंसर शीट में बदलाव किया 
गया है। अब आंसर लिखने के लिए 
नई तरह की मेन आंसरशीट मिलेंगी। 
दरअसल, बोर्ड ने माध्यमिक और 
उच्च माध्यमिक एग्जाम के लिए 
40 प्रश्नों की कोडिंग वाली नई 
आंसरशीट तैयार करवाई हैं। इनका 
उपयोग केवल सैद्धांतिक परीक्षाओं 
में किया जाएगा।

बोर्ड ने सभी जिला शिक्षा 
अधिकारियों और परीक्षा केंद्रों को 
नई कॉपियों के वितरण और पुरानी 
कॉपियों के निस्तारण को लेकर 
निर्देश जारी किए हैं। इस संबंध में 
बोर्ड ने शुक्रवार को बीकानेर जिला 
शिक्षा अधिकारी (DEO) को भी 
निर्देश भेजे हैं।

बोर्ड के मुख्य नियंत्रक 
(परीक्षा) की ओर से 6 नवंबर 
को जारी आदेश के अनुसार, साल 
2027 की बोर्ड परीक्षाओं के लिए 
सभी परीक्षा केंद्रों को 40 प्रश्नों 
की कोडिंग वाली नई मुख्य उत्तर 
पुस्तिकाएं उपलब्ध कराई जाएंगी। 
ये कॉपियां बोर्ड के संबंधित ट्रांसपोर्ट 
स्टेशन पर पूर्व निर्धारित प्रक्रिया के 
अनुसार भेजी जाएंगी। परीक्षा केंद्रों 
को इन्हें प्राप्त कर निर्धारित प्रक्रिया 
के अनुसार स्टूडेंट्स को उपलब्ध 
कराना होगा।

जूम न्यूज } झुंझुनूं

झुंझुनूं के देलसर कलां गांव हत्याकांड को 
लेकर आरोप-प्रत्यारोप का दौर शुरू हो गया 
है। मामले में दर्ज दो एफआईआर में निर्दोष 
लोगों के नाम शामिल करने का आरोप लगाते 
हुए शनिवार को डाबड़ी बलौदा के ग्रामीण 
जिला कलेक्ट्रेट पहुंचे। ग्रामीणों ने जिला 
कलेक्टर और एसपी को ज्ञापन सौंपकर दोनों 
मुकदमों की निष्पक्ष जांच कराने और निर्दोष 
लोगों के नाम हटाने की मांग की। ग्रामीणों के 
दिए ज्ञापन में आरोप लगाया गया कि पंचायत 
चुनाव की रंजिश के चलते कुछ लोगों ने 
अपने बचाव में दूसरे पक्ष के लोगों को भी 
हत्या के मामले में नामजद करवा दिया। 
संदीप बलौदा ने आरोप ने कहा कि उनका, 
अनिल और सुभाष का नाम एफआईआर 
में गलत तरीके से शामिल करवाया गया 
है। इसी प्रकार दूसरी एफआईआर संख्या 
240/2026 में कृष्ण कुमार का नाम भी 
गलत रूप से दर्ज करवाने का आरोप है।

ज्ञापन के अनुसार, 4 नवंबर की रात 
संदीप बलौदा अपने परिवार और गांव के 
लोगों के साथ डाबड़ी बलौदा स्थित अपने 
ऑफिस में पंचायत चुनाव में पड़े वोटों का 
आकलन कर रहे थे। इसी दौरान सूचना मिली 
कि देलसर कलां में एक व्यक्ति की हत्या हो 
गई है और गांव में तनाव का माहौल है। सूचना 
मिलने पर संदीप और उनके साथ मौजूद 
ग्रामीण देलसर कलां पहुंचे। ग्रामीणों का कहना 
है कि उनके पहुंचने से पहले ही पुलिस मृतक 
और घायलों को हॉस्पिटल ले जा चुकी थी। 
मौके पर करीब 250 लोग मौजूद थे। संदीप 
ने बताया- देलसर कलां उनकी मां के पंचायत 
समिति चुनाव क्षेत्र में आता है। ऐसे में वहां 
के ग्रामीणों ने उनसे घटना की निष्पक्ष जांच 
करवाने और दोषियों के खिलाफ कार्रवाई की 
मांग की थी। उन्होंने ग्रामीणों को प्रशासन के 
माध्यम से न्याय दिलाने का भरोसा दिया था। 
आरोप है कि इसी घटनाक्रम के बाद उनका 
नाम हत्या के मामले में दर्ज एफआईआर में 
शामिल करवा दिया गया।

पुलिस की FIR में निर्दोष 
लोगों को फंसाने का आरोप

झुंझुनूं कलेक्ट्रेट पहुंचे डाबड़ी बलौदा के ग्रामीण

जूम न्यूज } बिलाड़ा।दीपावली पर्व पर पूरा नगर रोशनी से जगमगा उठा है। बाजारों से लेकर गली-मोहल्लों और घरों से लेकर प्रतिष्ठानों तक रंग-बिरंगी विद्युत झालरों और आकर्षक रोशनी ने उत्सवी माहौल बना दिया है। इस बार नगर की सजावट में नगरपालिका की ओर से पहली बार आयोजित 
दीपावली सजावट महोत्सव प्रतियोगिता ने खास रंग भर दिया है। प्रतियोगिता में भाग लेने के लिए आमजन के साथ विभिन्न संगठनों ने भी पंजीकरण करवाकर अपने परिसरों को आकर्षक ढंग से सजाया है। जीव दया फाउंडेशन, गणेशजी मंदिर बालियावास और सदर बाजार सेवा समिति सहित कई संस्थाओं 
ने रोशनी की विशेष व्यवस्था की है। वहीं नगरपालिका की ओर से सोजती गेट से बढ़ेर चौक तक छतरी डिजाइन में की गई विद्युत सजावट राहगीरों के आकर्षण का केंद्र बनी हुई है। नगरपालिका कार्यालय के सामने भी भव्य रोशनी की गई है। यहां आकर्षक सजावट के बीच बनाया गया सेल्फी पॉइंट लोगों 

को खूब लुभा रहा है। शाम होते ही लोग यहां तस्वीरें लेने पहुंच रहे हैं। नगरपालिका अध्यक्ष महेंद्रसिंह पालावत ने नगरवासियों को दीपावली की शुभकामनाएं देते हुए पर्व को आपसी प्रेम, सौहार्द और उल्लास के साथ मनाने की अपील की।

रोशनी से नहाया बिलाड़ा, सजावट महोत्सव ने बढ़ाई बाजारों की रौनक

ब्रिक्स सतत जीवनशैली सप्ताह: 
स्वच्छता के प्रति किया जागरूक

जूम न्यूज } जोधपुर

मिशन लाइफ के तहत 1 से 7 नवंबर तक चले ‘ब्रिक्स सतत 
जीवनशैली सप्ताह’ का शनिवार को स्वच्छता और कचरा न्यूनीकरण 
के संदेश के साथ समापन हुआ। जोधपुर वनमंडल की भोपालगढ़, 
ओसियां, बिलाड़ा, मंडोर, लूणी और शेरगढ़ रेंज में वन विभाग 
ने स्थानीय प्रशासन के सहयोग से अभियान चलाया। अंतिम दिन 
मंदिरों, चिकित्सालय परिसरों में सफाई कर लोगों को कचरा निर्धारित 
स्थान पर डालने और सार्वजनिक स्थलों को स्वच्छ रखने के लिए 
जागरूक किया गया। साथ ही रोजमर्रा में कचरा कम करने, एकल 
उपयोग प्लास्टिक से बचने और पुन: उपयोग होने वाली वस्तुओं 
को अपनाने का संदेश दिया। सप्ताह के दौरान स्वस्थ जीवनशैली के 
तहत योग, खेलकूद, पौधारोपण और इको वॉक हुई। ऊर्जा संरक्षण 
दिवस पर एक घंटे तक अनावश्यक बिजली उपकरण बंद रखे गए। 
जल संरक्षण के तहत टांकों की सफाई, पाइपलाइनों की मरम्मत और 
रातानाडा के राजकीय विद्यालय में छात्राओं को जल अंकेक्षण की 
जानकारी दी गई।

गोबर से खाद-बायोगैस बनाएंगे, 
पानी बचाएंगे पशुपालक

जूम न्यूज } बिलाड़ा

ब्रिक्स सस्टेनेबल लाइफ स्टाइल वीक के तहत 1 से 7 नवंबर तक 
पशुपालन विभाग की ओर से पशुपालकों को पर्यावरण संरक्षण और 
सतत पशुपालन के प्रति जागरूक करने के लिए सप्ताहभर विभिन्न 
गतिविधियां आयोजित की गईं। अभियान में प्राकृतिक संसाधनों के 
संरक्षण, पशु अपशिष्ट के वैज्ञानिक प्रबंधन और जलवायु अनुकूल 
पशुपालन पद्धतियों पर विशेष जोर दिया गया। नोडल अधिकारी डॉ. 
रेवतराम देवड़ा ने बताया कि अभियान का शुभारंभ 1 नवंबर को 
ब्लॉक वेटरनरी हेल्थ ऑफिस में मिशन लाइफ के तहत पर्यावरण 
संरक्षण की शपथ, योगाभ्यास, कार्यालय की साफ-सफाई और 
जागरूकता कार्यक्रम के साथ हुआ। पशु चिकित्सा अधिकारी डॉ. 
सुरेंद्र पटेल ने बताया कि सप्ताहभर गौशालाओं और पशु चिकित्सा 
संस्थानों में जल संरक्षण, वर्षा जल संचयन तथा पशु आवासों में 
पानी के दक्ष उपयोग की जानकारी दी गई। गौशालाओं में खेलियों की 
मरम्मत की समीक्षा कर गोवंश को स्वच्छ पेयजल उपलब्ध कराने के 
निर्देश दिए गए। पशुपालकों को गोबर से कम्पोस्ट, वर्मी कम्पोस्ट और 
बायोगैस बनाने के लिए प्रेरित किया गया। उदलियावास के प्रगतिशील 
पशुपालक पूसाराम सीरवी के बायोगैस प्लांट का अवलोकन भी कराया 
गया। नाबार्ड वित्त पोषित परियोजना के तहत आई माता मिलेट समूह 
के बाजरे के बिस्कुट निर्माण और जैविक खेती पर संगोष्ठी हुई।

आबकारी विभाग ने जब्त की 
1030 लीटर अवैध मदिरा

जूम न्यूज } जोधपुर

राजस्थान आबकारी आयुक्तालय के निर्देश पर जोधपुर जिले में 
अवैध मदिरा की रोकथाम और अवैध प्रचार सामग्री हटाने के लिए 
विशेष अभियान चलाया गया। 6 नवंबर तक 26 अभियोग दर्ज कर 
1030 लीटर अवैध मदिरा जब्त की गई। इनमें 22 साधारण और 4 
महत्वपूर्ण प्रकरण शामिल हैं। अभियान अतिरिक्त आबकारी आयुक्त 
(जोन-जोधपुर) के नेतृत्व में उपायुक्त आबकारी निरोधक दल और 
सहायक आबकारी अधिकारी के निर्देशन में चलाया गया।

ब्रीफ न्यूज

जूम न्यूज } सीकर

सीकर जिले की दांतारामगढ़ 
पंचायत समिति की करणपुरा गांव 
में वकील राजेंद्र सुंडा सरपंच चुने 
गए हैं। राजेंद्र सुंडा ने MLA-MP 
चुनावों की तर्ज पर घोषणा पत्र 
जारी किया था। चुनाव के दौरान 
उनका घोषणा पत्र काफी चर्चा में 
रहा। इसमें गांव में पब्लिक लाइब्रेरी 
और खेल मैदान बनवाने के साथ 
पूरे गांव में CCTV कैमरे लगवाने 
का वादा किया गया था। 

अब ग्रामीणों की नजरें इन वादों 
पर अमल और गांव के विकास 
पर रहेंगी। जीत के बाद सरपंच 
सुंडा ने कहा कि राज्य सरकार 
कल्याणकारी योजनाओं को धरातल 
पर उतारने का काम किया जाएगा। 

सरपंच का घोषणा पत्र काफी चर्चा 
में है। सुंडा ने चुनावों के दौरान 
बाकायदा घोषणापत्र जारी किया 
था। घोषणा पत्र में राजेंद्र सुंडा ने 
गांव में आधुनिक सुविधाएं युक्त 
लाइब्रेरी खुलवाने, हर घर नया नल 
कनेक्शन करवाने, युवाओं के लिए 
खेल ग्राउंड डवलप करने और पूरे 
गांव के प्रमुख रास्तों‌ को CCTV 
कैमरों से लैस करवाने की घोषणा 
की थी। सरपंच सुंडा ने कहा कि 
उनका उद्देश्य केवल विकास कार्य 
करवाना नहीं, बल्कि गांव की 
मूलभूत आवश्यकताओं को पूरा 
करना है। ग्रामीणों के सहयोग और 
राज्य सरकार के काॅर्डिनेशन से 
करणपुरा को एक स्वच्छ, सुरक्षित, 
शिक्षित, विकसित और आदर्श ग्राम 
पंचायत बनाया जाएगा।

करणपुरा को मिलेगा पब्लिक लाइब्रेरी और खेल 
मैदान: सुंडा ने सीसीटीवी लगाने का किया था वादा घर छोड़कर जाने पर हुआ 

खुलासा; दिल्ली में FIR दर्ज
जूम न्यूज } सीकर

सीकर में 19 साल की युवती से रेप 
का मामला सामने आया है। युवती 
के मंगेतर ने ही उसके साथ रेप 
किया। मां से नाराज होकर युवती 
दिल्ली चली गई। वहां पुलिस ने 
उससे पूछा तो युवती ने अपने साथ 
रेप होना बताया। पुलिस मामले की 
जांच कर रही है।

पुलिस से मिली जानकारी 
के अनुसार 19 साल की युवती 
सीकर जिले की रहने वाली है। 
करीब 1 साल पहले घरवालों ने 
उसकी सगाई पड़ोसी कस्बे के 
रहने वाले एक युवक से करवा दी 
थी। युवक ने अगस्त से अक्टूबर 
के बीच कई बार युवती के साथ 

घर जाकर रेप किया। युवती के 
विरोध करने पर वह बोलता कि 
अब तो शादी होने वाली है। 
हाल ही में किसी बात को लेकर 
युवती का अपनी मां से झगड़ा  
हो गया। ऐसे में युवती नाराज 
होकर ट्रेन में बैठकर दिल्ली  
चली गई। वह काफी देर तक 
स्टेशन पर घूमती मिली। ऐसे 
में वहां मौजूद पुलिसकर्मियों ने 
उसस पूछताछ की।
दिल्ली में आरोपी के 
खिलाफ केस दर्ज
तब उसने बताया कि मंगेतर ने ही 
उसके साथ रेप किया है। ऐसे में 
दिल्ली में जीरो नंबर की FIR दर्ज 
हुई जो बाद में सीकर पुलिस को 
ट्रांसफर कर दी गई। अब पुलिस ने 
मंगेतर के खिलाफ नामजद मुकदमा 
दर्ज करके जांच शुरू कर दी है।

जूम न्यूज } जोधपुर

जोधपुर की चौपासनी हाउसिंग 
बोर्ड थाना पुलिस ने मादक 
पदार्थ तस्करी से जुड़े एक मामले 
में कार्रवाई करते हुए आरोपी 
रविंद्र सैनी (30) पुत्र मनमोहन 
सैनी निवासी पीपलिया मंडी 
को भीलवाड़ा जिले की जेल से 
प्रोडक्शन वारंट पर गिरफ्तार किया 
है। आरोपी अफीम बरामदगी के 
के मामले में मुख्य आरोपी है। 
फिलहाल पुलिस उससे इस पूरे 
मामले को लेकर पूछताछ करेगी।

पुलिस से मिली जानकारी के 
अनुसार थाना पुलिस ने करीब डेढ़ 
साल पहले एनडीपीएस एक्ट को 
लेकर एक कार्रवाई की थी। जिसमें 
469 ग्राम के करीब अवैध मादक 
पदार्थ अफीम बरामद किया गया 
था। इस मामले में मुख्य आरोपी 
फरार चल रहा था। जबकि मामले 
मेंपूर्व में दो आरोपियों को गिरफ्तार 
किया जा चुका है।

हालांकि किसी एक अन्य 
मामले में उसे भीलवाड़ा जिले की 
पुलिस ने गिरफ्तार किया था। जहां 
से वह जेल में था। ऐसे में पुलिस 
ने पूरे मामले में कार्रवाई करते 
हुए से जेल से प्रोडक्शन वारंट 
पर गिरफ्तार कर लाई। यहां पर 
पुलिस उससे यह पूछताछ करेगी 
कि आरोपी कहां से मादक पदार्थ 
खरीद कर लाया था उसे कहां 
सप्लाई किया जाने वाला था और 
उसके साथ और कौन-कौन लोग 
हैं। पुलिस इस पूरे सप्लाई नेटवर्क 
के खेल को खंगालेगी।

सगाई के बाद मंगेतर ने युवती से 
किया रेप: कई बार बनाया शिकार

मादक पदार्थ तस्करी मामले में एक 
गिरफ्तार, प्रोडक्शन वारंट पर अरेस्ट

सुतली बम पर रखा गिलास, 
स्टील का टुकड़ा पेट में घुसा: 

बच्चे की हालत गंभीर
जूम न्यूज } अजमेर

अजमेर में पटाखे जलाने के दौरान 4 बच्चे घायल हो 
गए। एक बच्चे के पेट में स्टील का डेढ़ सेमी का टुकड़ा 
घुस गया है। जबकि एक बच्ची को गहरा कट लग गया। 
जेएलएन हॉस्पिटल के डॉक्टरों ने डेढ़ घंटे तक ऑपरेशन 
कर बच्चे के पेट में फंसे स्टील के टुकड़े को निकाला।

बच्चों ने सुतली बम के ऊपर स्टील का गिलास रख 
दिया। ब्लास्ट होने के बाद स्टील का टुकड़ा आसपास 
खड़े बच्चों को जा लगा। हादसे में प्रज्ञा (10) पुत्री 
हेमराज को कट लग गया और दिशांत (8) पुत्र नीरज 
के पेट में डेढ़ सेंटीमीटर का स्टील का टुकड़ा घुस गया। 
परिजन घायलों को तत्काल जेएलएन हॉस्पिटल लेकर 
पहुंचे। परिजनों के अनुसार, गिलास का टुकड़ा लगने 
से दिशांत के पेट में गंभीर चोट आई है। दिशांत का 28 
नवंबर को जन्मदिन है। घटना अलवर गेट थाने शनिवार 
सुबह 11 बजे की है। जेएलएन हॉस्पिटल के डिप्टी 
सुपरिटेंडेंट डॉ. अमित यादव ने बताया- बच्चे का करीब 
डेढ़ घंटे तक ऑपरेशन चला। इस दौरान पेट से स्टील 
का टुकड़ा निकाल दिया गया। फिलहाल बच्चे की हालत 
ठीक है। हालांकि, एहतियात के तौर पर उसे निगरानी में 
रखा गया है और उपचार जारी है।

जूम न्यूज } अजमेर

अजमेर के आजाद नगर क्षेत्र में बिछाई गई 
इन्द्रप्रस्थ गैस पाइप लाइन में आज अचानक 
आग लग गई। आग के बाद क्षेत्र में अफरा 
तफरी का माहौल हो गया। सूचना के बाद 
दमकल मौके पर पहुंची। आग पर काबू 
पाया। पास ही बिजली का ट्रांसफार्मर भी 
लगा था। गनीमत रही कि कोई बड़ा नुकसान 
नहीं हुआ। आग से कोई जान-माल की हानि 
नहीं हुई। पुलिस व कंपनी के प्रतिनिधि भी 
मौके पर पहुंचे। अग्निशमन अधिकारी गौरव 
तंवर ने बताया- क्षेत्र से करीब साढे़ तीन 

बजे सूचना मिली कि यहां बिछाई गई गैस 
पाइप लाइन में नाले के नीचे से गैस का 
रिसाव हो रहा है। आग लगी है। इसके बाद 
दमकल की दो गाड़ियां मौके पर भेजी। 

टीम ने फोम और पानी की मदद से आग 
पर काबू पाया। करीब पन्द्रह बीस मिनट 
में आग पर नियंत्रण कर लिया। इसी बीच 
आईजीएल कंपनी ने भी सूचना मिलने पर 
गैस सप्लाई बंद कर दी। मौके पर पुलिस 
भी पहुंची। पास ही ट्रांसफार्मर भी लगा था। 
लेकिन गनीमत रही कि कोई नुकसान नहीं 
हुआ। कंपनी ने लाइन दुरस्त करने का काम 
शुरू कर दिया है।

अजमेर में IGL की गैस लाइन में 
लगी आग, लीक होने लगी गैस

उपस्थिति पंजिका चोरी करने का 
आरोप, प्रधानाचार्य पर क्रॉस केस

जूम न्यूज } श्रीगंगानगर

श्रीगंगानगर जिला साक्षरता एवं सतत शिक्षा अधिकारी 
कार्यालय की उपस्थिति पंजिका को लेकर विवाद गहरा गया 
है। इस मामले में अब डीईओ (मुख्यालय) प्रारंभिक एवं 
जिला साक्षरता एवं सतत शिक्षा अधिकारी हरलाल सहारण 
ने प्रधानाचार्य हरविन्द्र सिंह के खिलाफ क्रॉस में कोतवाली 
में 7 नवंबर को एफआईआर दर्ज करवाई है। आरोप है 
कि हरविन्द्र सिंह ने कार्यमुक्त होने के बाद कार्यालय से 
उपस्थिति पंजिका चोरी की और बाद में उसके पन्ने फाड़ 
दिए। आरोप है कि कार्यमुक्ति आदेश मिलने के बाद भी 
हरविन्द्र सिंह ने पुलिस को गुमराह कर झूठे एवं मनगढ़ंत 
तथ्यों के आधार पर उनके और उनके साथ गए कार्मिकों 
के खिलाफ 6 नवंबर रात को एफआईआर दर्ज करवाई। 
परिवादी हरलाल सहारण ने पुलिस को बताया कि हरविन्द्र 
सिंह जिला साक्षरता एवं सतत शिक्षा अधिकारी के पद पर 
कार्यरत थे। माध्यमिक शिक्षा निदेशक बीकानेर ने 10 जुलाई 
को उनका तबादला प्रधानाचार्य राजकीय बालिका उमावि 
गजसिंहपुर कर दिया। 

सालासर में ट्रेलर की टक्कर से 
शराब से भरी पिकअप पलटी

जूम न्यूज } सालासर

गांव पार्वतीसर पुलिया के पास शुक्रवार को ट्रेलर की 
टक्कर से शराब से भरी पिकअप पलट गई। इससे 
उसका चालक घायल हो गया। पिकअप पलटने पर 
उसमें भरे शराब के कार्टन सड़क पर बिखर गए। 
आसपास से गुजर रहे वाहन चालकों ने पुलिस को 
घटना की जानकारी। एसएचओ शंकरलाल भारी 
ने बताया कि पिकअप चालक रामनिवास निवासी 
लिखमीसर, श्रीडूंगरगढ़ शुक्रवार को चूरू गोदाम से 
पिकअप में शराब भरकर सांडवा की तरफ जा रहा 
था। पार्वतीसर पुलिया के पास सामने से आ रहे ट्रेलर 
के चालक ने पिकअप के टक्कर मार दी, जिससे 
चालक घायल हो गया। ट्रेलर चालक सोनू निवासी 
कैथल (हरियाणा) के कोई चोट नहीं आई। घटना 
की सूचना मिलते ही मौके पर पहुंची सालासर पुलिस 
व सुजानगढ़ आबकारी सीआई बनवारी लाल ने वहां 
उपस्थित लोगों की सहायता से घायल चालक को 
सालासर के राजकीय अस्पताल पहुंचाया।

जूम न्यूज } बालोतरा

बालोतरा पुलिस ने ब्लाइंड मर्डर का दो दिन 
में खुलासा करते हुए एक आरोपी को गिरफ्तार  
किया है। पूछताछ में सामने आया कि अनैतिक 
संबंधों के एवज में रुपए नहीं मिलने से नाराज 
होकर युवक ने हत्या की है। मृतक का शव 
निर्माणाधीन जिला हॉस्पिटल के पास मिला था। 
पुलिस ने मामले में आरोपी मुकेश उर्फ ढोला उर्फ 
अजमल को जोधपुर के बोरानाडा से गिरफ्तार कर 
लिया है।

एसपी राजेश कुमार कांवट ने बताया कि 5 
नवंबर को पचपदरा पुलिस को निर्माणाधीन जिला 
अस्पताल के पीछे खून से लथपथ शव मिलने 
की सूचना मिली थी। पुलिस ने मौके पर पहुंचकर 
शव को कब्जे में लिया। मृतक के बेटे ने रिपोर्ट 
में बताया कि 4 नवंबर की शाम उसके पिता को 

किसी का फोन आया था, जिसके बाद वे घर से 
निकले और वापस नहीं लौटे। मामले की गंभीरता 
को देखते हुए पचपदरा डीएसपी और कल्याणपुर 
थानाधिकारी के नेतृत्व में विशेष टीमों का गठन 
किया गया। एफएसएल और एमओबी टीमों ने मौके 
से वैज्ञानिक साक्ष्य जुटाए। 

तकनीकी विश्लेषण और मिले सुरागों के 
आधार पर पुलिस ने बोरानाडा (जोधपुर) निवासी 
मुकेश उर्फ ढोला को संदिग्ध मानकर डिटेन किया। 
सख्ती से पूछताछ करने पर आरोपी ने अपना जुर्म 
कबूल कर लिया। उसने बताया कि वह और मृतक 
पहले से परिचित थे और दोनों के बीच अनैतिक 
संबंध थे। संबंधों के एवज में तय रुपए नहीं मिलने 
से नाराज होकर उसने हत्या की वारदात को अंजाम 
दिया था। पुलिस फिलहाल आरोपी से घटना में 
प्रयुक्त साधनों और अन्य पहलुओं को लेकर गहन 
पूछताछ कर रही है।

ब्लाइंड मर्डर का हत्यारा गिरफ्तार: अनैतिक 
संबंधों के रुपए नहीं देने से नाराज था आरोपी

